
         Jahresbricht Meitliriege 2022 
 
Und scho wieder hämmer es turnrichs Jahr hinter eus.  
Mir sind is Jahr gstartet, immer no in Pandemie, so dass mir eusi Jugenmeisterschaft nöt händ 
chöne durefühere, was sehr schad gsi isch. Nichts desto trozt hämmer i dä Turnstund alles 
trainiert wie Gschiklichkeit, Uusdur, Koordination, Gschwindikeit und no vieles meh. 
Zwüsched dure hämmern no Gruppeföteli dörfe mache damit mir eus bi dä Männerriege bedanke 
chönt für ihri Spänd.  

                               
Und scho bald isch au dä Summer cho und plant wär euse Grillabig bim Horgenerbergweiher gsi. 
Aber leider hät de Petrus en andere Plan gah und es hät grägnet. Darum isch euse Abschluss i dä 
Turnhalle gsi miteme Affefangis. 
Und so hämmer alli i die wohlverdiente Summerferie verabschiedet. 
Gstartet simer nach dä Ferien mit soooo vielne Meitlis. Eifach mega cool und ä Herusforderig für 
eus Leiterinnen, da die Meitlis scho im junge Alter so viel schwätze chönt. Und das alles ohni 
Punkt und Komma. 
Im September isch dänn wieder euses Reisli ufem Programm gstande und wie jedes Jahr isch 
euses Ziel es Geheimnis gsi. Und so händ mir eus uf dä Wäg nach Basel gmacht, trotz erneutem 
Räge. Petrus isch eifach nöd uf eusere Siite gsi das letschte Jahr. Unterwägs händ eusi Meitlis 
grätslet und grätslet und versuecht Infos vo eus use z’becho. Aber sie händ kei Chance gah. Mir 
Leiterinnen sind stur blibe. Nachere guete Stund im Zug sind mir äntlich a choà Zoo Basel. Trotz 
Räge hämer alli Freud gah. D’Andi hät es cools Rätsel zämmegstellt, damit mir au würkli alli Tierli 
bsueche tüend. Mir sind vo eim Tiergheg zum andere damit mir alli Frage beantworte chönt. Dä 
Zoobsuech isch cool und spannend gsi. Ufem Heiwäg händ Meitlis im Zug gsunge, viel glacht und 
alles no fertig gässe was im Rucksack gah händ.  
.  

Endi Oktober hämmern o ä spezielli Turnstunde gah, e grusel Stund. Alli Meitlis händ verkleidet 
zum turne dörfe cho. Mit verschieden Halloween Spieli hämmer dä Abig verbracht, isch mega 
gruuuuslig und witzig gsi. Und zum Schluss häds no als Belohnig Monster Cupcakes geh, mmmhhhh 
sind die fein gsi. 

                
 
Als Jahresabschluss hämmer dä Chlausabig gah. Mir sind i dä Turnhalle blibe und händ en 
Spielabig plant. Und uf Wusch vo allne Meitlis isches wiedr mal Affefangis gsi. Mir Leiterinne 
händ alles ufgstellt , damit mir grad Starte chönt ohni Ziit z’verlüre. Es isch lustig gsi und alli sind 
is schwitze cho. Zum Schluss isch no dä gmüetliche Teil gsi miteme feine Gritibänz, Nüssli, 
Schöggeli und en feine warme Punsch. Und dank Juli händ mir Leiterinne en feien Glühwii becho.  

       
 
Und so isch das Jahr wieder umme gsi, wie dä Blitz. 
 
Ich möchte a dere Stell dä  Andi, Juli, Alina und Carolin, für ihri Unterstützig und Geduld danke.  
 
Mariana Ruiz Diaz 
 


